[image: ]	[image: ]

Sommarstenge Dalen barnehage i veke 29 og 30
FAU har drøfta forslaget frå Utdanningsforbundet og Fagforbundet om å sommarstenge Dalen barnehage i veke 29 og 30. Det har kome tilbakemeldingar og nyanserte innspel, og FAU ønskjer å løfte fram både omsynet til barna, familiane og dei tilsette.
For mange familiar i Tokke, særleg dei som arbeider innan helsesektoren, industrien, servicenæringa og anna samfunnskritisk arbeid, er det vanleg med tre veker sommarferie – anten tidleg eller seint i fellesferien. Desse ferieperiodane er ofte fastsette og vanskelege å endre. Dersom SFO og barnehage vert stengde i to av desse vekene, vil enkelte familiar stå utan reelle alternativ for barnepass. Konsekvensen kan bli at foreldre må be andre om hjelp, ta uløna fri, eller i verste fall ikkje får avvikla ferien samla som familie.
FAU meiner det er viktig å stå tydeleg på at det nettopp er desse yrkesgruppene som held både Tokke og samfunnet elles i gang når andre har høve til å stenge ned i fellesferien. Vi må òg ha i bakhovudet at det finst einslege foreldre i desse yrka, som er heilt avhengige av eit SFO- og barnehagetilbod for å kunne stå i jobb. For desse vil sommaren bli svært utfordrande og det er sårt ynskjeleg med att tilbodet stend åpent. 
Vidare ønskjer FAU å synleggjere at Tokke kommune sjølv er arbeidsgjevar for mange av innbyggjarane i nettopp desse samfunnskritiske yrka. God personalpolitikk handlar òg om å leggje til rette for at tilsette kan kombinere jobb og familieliv. Når kommunen samstundes profilerer seg som ein svært god kommune for barn og unge å vekse opp i, er det vanskeleg å sjå at sommarstenging av tilbod som mange er avhengige av, bør grunngjevast i økonomi åleine. 
FAU er difor samd i at det som eit minimum må vere eit SFO-tilbod som er ope gjennom sommaren. Det finst familiar som ikkje har nettverk eller familie i nærleiken, og som ikkje har reelle val. For mange vil behovet vere størst for dei yngste barna. Dette kan takast med i vurderinga av korleis eit sommertilbod vert organisert.
Samstundes har FAU stor forståing og sympati for dei tilsette i barnehage og SFO. Det er viktig at også deira behov for forsvarleg ferieavvikling vert tekne på alvor. Det er peika på at det enkelte år kan vere få barn som faktisk nyttar tilbodet i sommarvekene, sjølv om mange har meldt behov. Dette skapar reelle utfordringar for planlegging og bemanning. FAU anerkjenner at Utdanningsforbundet og Fagforbundet ikkje løftar denne problemstillinga utan grunn.
FAU stiller likevel spørsmål ved om løysinga nødvendigvis bør vere full stenging. Barn som er påmelde, men som spontant får andre feriealternativ, bør ikkje i seg sjølv vere eit argument for å fjerne tilbodet – fleksibilitet er ofte ein del av familielivet i sommarferien. 
Det har òg kome fram forslag om alternative løysingar, til dømes samarbeid med dagmammaer i kommunen, eventuelt med kommunalt tilskot i periodar med svært lågt behov. Dette kan vere eit mogleg supplement som både tek omsyn til familiar med reelt behov og reduserer belastninga på dei tilsette.
FAU ønskjer å bidra konstruktivt i denne saka og støttar vidare dialog for å finne løysingar som balanserer omsynet til barna, familiane og dei tilsette. Vårt klare utgangspunkt er at dei som faktisk treng eit tilbod i sommarvekene, må ha eit trygt og forutsigbart alternativ. Me håpar oppvekst kan sjå på organiseringa av dette og kome til ei god løysning. 

